
Aftur í dag hava vit eina óhugnaliga frásøgn 
í blaðnum um, hvussu børn og ung verða 
misnýtt av vaksnum fólkum, sum gera tey so 
bundin av rúsevnum, at tey vilja gera alt fyri 
at fáa pengar til næsta rús.

Í seinasta vikuskiftisblað hittu vit 
mammu, sum skríggjaði eftir hjálp til 16 ára 
gamla sonin, sum var bundin av rúsevnum, 
og sum seldi rúsevni fyri bakmenn fyri at 
fíggja sína egnu misnýtslu.

Hetta tykir fyri flestu okkara púra óveru­
ligt her í okkara lítla landi, sum vit halda 
okkum kenna so væl.

Men sambært fólkum við innliti í hesi 
viðurskifti, sum eitt nú leiðarin á Barna­
heiminum í Havn hevur, so er hetta dagsins 
veruleiki.

– Børnini fáa boðið hassj at byrja við. 
So fáa tey sterkari rúsevni, til tey gerast so 

bundin av rúsinum, at tey vilja gera alt fyri at 
fáa fatur á teimum. Og tá er tað, at bakmenn­
inir krevja, at tey skulu rinda fyri rúsevnini, 
sigur Hildur Hermansen, leiðari á Barna­
heiminum í Havn við blaðið í dag.

Hetta er skakandi at lesa – og kanska tað 
er naivt at halda, at vit kunnu koma hesum 
trupulleika til lívs. Men tað er í øllum førum 
okkara skylda sum samfelag at gera tað, vit 
kunnu at steðga slíkum.

Tað at fólk koma so illa fyri á so  ungum 
aldri skapar risa stórar trupulleikar 
seinni. Hetta snýr seg sjálvandi fyrst og 
fremst um mannalagnur, men verður 
eisini ein samfelagsbyrða, tí soleiðis skapa 
vit menniskju, sum koma at liva lívsins 
skuggasíðu alt lívið. Tí hevur tað so ómeta­
liga stóran týding, at slíkt verður steðgað 
beinanvegin – og at myndugleikar taka hetta 

í so stórum álvara, sum tað krevur.
Og boðið hjá leiðaranum á Barnaheimi­

num er, at politiski myndugleikin staðfestir, 
at viðgerðartilboð til hesi ungu framyvir 
skulu raðfestast.

Hon vísir á, at tað eru nógv fólk á ymsu 
stovnunum, ið brenna fyri hesum økinum 
og sum fegin kundu hugsað sær at tikið út­
búgving innan rúsevnismisnýtslu. 

Tað er í øllum førum ein óreingiligur 
sannleiki, at slík misnýtsla og kriminalitur 
millum ung skal bæsast so tíðiliga í lívinum 
sum gjørligt, fyri at tað ikki skal skaða alla 
lívsleiðina og samstundis gerast ein samfel­
agsbyrða.

Tí er sera umráðandi, at politiski 
myndugleikin raðfestir hesa 
stóru avbjóðing nú!

Puff sum tað er troytt­
andi at hoyra Kring­
varpið viðhvørt!

Onkur sigur, at tað 
er ein sjúka millum 
fjølmiðlafólk – og onkur 
annar heldur, summi bara eru meira troyttandi 
enn onnur.

Men í Kringvarpinum hava tey hesa sjúkuna, 
at journisturin sjálvur vil sleppa í sentrum. 
Gamalt var, at tú sum lurtari ikki legði merki til 
journalistin – tú lurtaði eftir tí, sum spurdur varð.

Men í Kringvaprinum er helt galið. Hví skulu 
vit hoyra um, at Finnur Koba hevur meldað seg úr 
Fólkakirkjuni, fyri tað um limaskapur í Fólka­
kirkjuni er á skránni? Hví er tað interessant? 

Hví skulu vit hoyra fjant og fjas og fnis um, at 
Finnnur er ov seinur til arbieðis, tí at bilurin er 
steðgaður upp?

Og hví skulu fnistandi útvarpskvinnur blamera 
sína vantandi vitan um tokulúðurin á Akrabyrgi 
fyri opnari mikrofon?

Troyttandi og strævið at hoyra uppá. Tað er 
ikki public service at 
troytta fólk við slíkum.

Gevið okkum heldur 
Johnsigurd – hann 
dugir at bera tíðindi 
uttan altíð at stillla seg 
sjálvan í vegin!

Raðfestið hesa stóru hóttan!

Gevið okkum 
heldur Johnsigurd

Public service?

Les eisini blaðið
á telefonini

Góðar vónir 
fyri FarGen

Kristianna Winther 
Poulsen Kjak síða 28

Sofus Poulsen í 
Aberdeen farin
Siðsøga síða 24-25

Visti tú?
At vit hava 30 
borgarstjórar í 

Føryum?
Spæla um lionsbikar

Bestu liðini frá hondbóltskappingini farna 
vetur hjá kvinnum og monnum møtast í 
stórsteypadystum næsta leygardag, har 
spælt verður um Lionsbikarið

Tað verður ítróttarhøllin á Hálsi í Havn, 
sum verður karmur um teir báðar stór­
steypadystirnar í hondbólti, sum altso 
verða spældir seinnapartin leygardagin 
4. september, og eins og undanfarin ár, er 
talan um eitt samstarv millum Hondbólts­
samband Føroya og Lions Club í Føroyum.

Dystirnir hesaferð eru soleiðis, at klokk­
an 17 er kvinnudysturin millum greipu­
vinnararnir úr Neistanum ímóti steypa­
finalistunum úr VÍF, og klokkan 19 er 
mansdysturin millum føroyameistararnar 
úr VÍF og steypavinnararnar úr H71.

Hetta er triðja árið, at spælt verður 
um Lionsbikarið, og spælt verður um tað 
í tíggju ár ella til eitt felag hevur vunnið 
so ofta, at tað ikki kann takast. Greitt er, 
at hesaferð verður í øllum førum nýggjur 
vinnari hjá monnum, tí har vann Kyndil 
í 2015 og Neistin í fjør, men hvørki teirra 
spælir stórsteypadyst hesaferð. Hjá 
kvinnunum hevur Neistin hinvegin møgu­
leikan at endurtaka sigurin frá í fjør.

Sum altíð, tá Lions Club telist millum 
stigtakararnar, snýr tað seg um at útvega 
pengar til eitt vælgerandi endamál. Í 
fyrraárið fekk Sjóndepilin ágóðan og í fjør 
Føroya Fólkaháskúli, og í ár er gjørt av, at 
ágóðin frá stórsteypadystunum skal fara 
til samarittarnar hjá Reyða Krossi, ið hava 
brúk fyri ymsari útgerð.

Samarittarnir eru fastir fúsir til øll 
hugsandi smærri og størri tiltøk, har teir 
við síni hjáveru skapa ein tryggleika og 
eru skjótir at rætta eina hjálpandi hond, tí 
fyrstahjálp er teirra fremsti førleiki. Bæði 
til landsdystir, finalur, konsertir, festivalar 
og onnur tiltøk síggjast samarittarnir, ið 
ferð eftir ferð fáa rósandi orð frá eitt nú 
politiinum, tí teir lætta um og eru bæði 
hjálp og fyribyrging.

Atgongumerkini til stórsteypadystirnar 
kosta 70 krónur, sum er vanligi kostnað­
urin til hondbólt í Føroyum, men tað ber 
væl til at lata meira – og tað er eisini tað, 
mong gera, tá tey koma til hesar báðar 
stórsteypadystirnar við tveimum enda­
málum: At síggja góðan hondbólt og at 
stuðla einum góðum endamáli.

Stórsteypadystir í hondbólti

Mynd: Birgir Kruse

Næsta leygardag, 4. september, verða 
teir báðir árligu stórsteypadystirnir hjá 
kvinnum og monnum í hondbólti, sum 
hava hvør sítt Lionsbikar at spæla um


